
Milaka jostunen bizia hari batean 

ehungintza. Palashbarin erori zen lantegian Inditex eta Carrefour kateentzako arropak josten zituzten, Setem GKEen federazioak salatu duenez 

ainara argoitia - DONOSTIA 

Moda jantziak egiten zituzten joan zen irailaren 12an Palashbarin (Bangladesh) behera erori zen Spectrum Sweater ehungintza lantegian. Galdara bat lehertu eta eraikina erori zenean, 200-400 emakume inguru ari ziren Mendebalderako arropak josten, «baldintza negargarrietan», Setem Nazioarteko Gobernuz Kanpoko Erakundeen Federazioaren arabera. Haietako zenbait hondakinen artean gelditu ziren, betiko ahaztuta. Modak berak baino iraupen gutxiago izan zuen albiste hark, eta guztiz ahaztu aurretik, nazioarteko ikuskapen batzorde aske bat sortzeko eskatu dute GKEek, ehungintza sektoreko gaitzik larriena zaintzeko: segurtasunik eza. 

Istripuaren zergatiak lantegiaren diseinuari egozten dizkiote. Spectrum Sweater lantegiak bederatzi solairu zituen, eta eremu zingiratsu batean zegoen eraikita, Dhaka hiriburutik 30 kilometro ipar-ekialdera. Bertan ekoizten zituzten arropak Mendebaldeko moda denda handi askok. Espainiako Zara enpresak (Inditex taldea), Frantziako Carrefourrek, Belgikako Cotton Group-ek, Alemaniako Steilmannek eta Neckermannek eta Herbehereetako Scapinok, besteak beste. Esklaboen pare lan egin behar izaten zuten han langileek, gau eta egun. Gauez zabaldu ahal izateko, Lan eta Gizarte Gaietako Ministerioaren baimen berezia behar dute Bangladeshen lantegiek. Oraindik ez dago argi, baina, Spectrum Sweaterrek baimen hori zuen. Nolanahi ere, enpresak legea hautsi zuela uste dute hango sindikatuek. Izan ere, galdara goizaldeko 01:00ak aldera lehertu zen, eta, sindikatuen arabera, urteak ziren enpresa hartatik ikuskatzailerik pasatzen ez zela. Hala, arduragabekeriaz jokatu izana egotzi diete enpresaburuei beharginen ordezkariek, eta haiek atxilotu eta auzipetzeko eskatu diote Gobernuari. Sindikatuek salatu dute sarri urratzen zela legea enpresa hartan. Hala, hondamendia gertatu aurreko egunetan ere istripu bat baino gehiago izan zela gogorarazi dute, larriak haietako asko. Hiru egun aurretik, esate baterako, langile bat zendu zen galdarako ur beroak eragindako erreduren ondorioz, eta beste bat elektrokutatuta hil zen hilabete aurretik. «Ez zegoen segurtasunik, eta ez ziren beharginen eskubideak errespetatzen». Langileek asteko zazpi egunetan lan egiten zuten, nahiz Bangladesheko legeak argi dioen astean egun bat (ostirala, islameko atseden eguna) jai egin behar dutela beharginek. Hain justu ere, horixe izan da sindikatuen azken urteotako lorpen handienetako bat. Asteko zazpi egunetan lan egin, eta gutxieneko soldata ere ez zuten jasotzen beharginek. Spectrum Sweaterreko langileek 700 taka (10 euro inguru) irabazten zituzten hilean, nahiz gutxieneko soldata 930 takakoa den Bangladeshen. 1995. urtetik ez dira igo soldatak. 
Erantzukizunak Lantegi hartatik hornitzen ziren nazioarteko enpresek ere badute, baina, ardura zati bat, Clean Clothes (Arropa Garbia) kanpainaren sustatzaileek gogorarazi dutenez. Enpresa hartan zein baldintzatan lan egiten zen jakin behar zutela diote GKE horiek. Enpresa horietako gehienek jokabide arautegi propioak dituzte, eta, gutxienez, Spectrum Sweaterren arau horiek betetzen zirela bermatu behar zutela uste dute GKEek eta Bangladesheko sindikatuek. Hala, salbamendu lanetako gastuak euren gain hartzeko eskatzen diete sindikatuek moda dendei, eta hildakoen etxekoei 200.000 taka (2.443 euro inguru) ordaintzeko kalte-ordainetan. Zaurituentzako, berriz, 50.000 takako kalte-ordaina eskatzen dute. Horrezaz gain, langileei zor zitzaizkien soldatak eta aparteko orduak ordaintzera behartuta daudela gogorarazi diete. 

Etorkizunean horrelako istripu gehiago gerta ez dadin, arazo teknikoak ikertu eta langileen eta patronalaren arteko elkarrizketa bideak erraztuko dituen batzorde bat sortzea proposatu du GKEen federazioak. Ehungintza sektoreko gaitza behin betiko sendatu nahi dute. 

